
ЗАХИДАЛ 132

	 

	СОЦИАЛИЗМЫН ҮҮСЭЛ

	 

	1933 оны хоёрдугаар сарын 13

	 

	Ардчиллын амжилтын тухай би чамд нэгэнт бичсэн, гэвч асар их хүнд бэрх тэмцэл хийж байж сая тийм амжилтад хүрснийг чи анхаарна биз. Оршин тогтнож буй байгууллыг хэвээр байлгахыг сонирхогч хүмүүс өөрчлөлт хийхийг үл хүсэх бөгөөд түүнийг хамаг байдгаараа эсэргүүцдэг билээ. Гэвч хөгжил дэвшил буюу ямар нэгэн сайн зүйл хийх нь чухамхүү тэгж өөрчилнө гэсэн үг юм. Ямар нэгэн байгууллага буюу удирдан жолоодох арга илүү боловсронгуй сайн аргад байраа тавьж өгч байх ёстой. Тийм хөгжил дэвшилд хүрэхийг хүссэн хүн хуучин байгууллага ба дэг журмын эсрэг зайлшгүйн эрхээр дайралт хийх ёстой болдог. Тийм учраас тэдний зам бол оршин байгаа нөхцөлийг байн* га үгүйсгэж түүнээс ашиг завшигчидтай тэмцэн туслах явдал мөн. Өрнөд Европын эрх баригч ангиуд аливаа шинэчлэл сайжруулга хийхийг шаргуу алхам алхмаар эсэргүүцсээр байлаа. Англид бол тэд хэрэв татгалзвал хүчирхийлсэн хувьсгал гарч болох гагцхүү тийм л нөхцөлд буулт хийж байжээ. Тийм буулт хийхийн бас нэг үндэс нь ардчиллын зарим нэг зах сэжүүрийг цухалзуулбал худалдаа үйлдвэрийн ажилд тустайг тэрхүү шинэ эзэд ойлгож байсан явдал мөн гэдгийг би чамд хэлсэн билээ.

	Тэгэхдээ л арван есдүгээр зууны тэргүүн хагаст дэлгэрч байсан тэрхүү ардчилсан үзэл санаа нь гол төлөв сэхээтнүүдээр хязгаарлагдаж байсныг чамд дахин сануулмаар байна. Аж үйлдвэр өсөн хөгжсөн явдал жирийн хүмүүст ноцтой уршиг тарьж, тэд газраасаа хагацан, фабрикуудад ирж ажиллах болжээ. Ихэвчлэн нүүрсний уурхайн ойролцоох фабрикийн муухай хотуудад бөөгнөрсөн аж үйлдвэрийн шинэ ажилчин анги гарч ирсэн байна. Ажилчид хурдан өсөн хөгжиж, шинэ ухамсар эзэмших болсон байв. Тэд өлсгөлөнгөөс болж фабрикуудад шахагдан ирсэн тариачид ба гар урчуудаас эрс ялгаатай байлаа. Англи нэгэнт тийм фабрик байгуулсан анхны орон болохоор бас аж үйлдвэрийн пролетари нар үүсэж хөгжсөн анхны орон байв. Фабрикуудад ажлын нөхцөл маш муу ажилчдын гэр, урц овоохойд аж байдал авахын аргагүй муу байв. Хүүхэд, эмэгтэйчүүд итгэхэд ч бэрх олон цагаар ажилладаг байв. Тийм байхад хүртэл хууль тогтоомж гарган фабрик дээр ажиллах нөхцөл, орон сууцын нөхцөлийг сайжруулах гэсэн ажилчдын оролдлого бүхнийг үйлдвэрийн эзэд хатуу эсэргүүцдэг байжээ. Энэ бол өмчлөх эрхэнд халдсан жигшүүрт явдал биш гэж үү гэж тэд хэлдэг байжээ. Тэд тийм шалтаг заан хувийн гэр орондоо албаар ариун цэврийн нөхцөлийг сайжруулах талаар албан ёсоор шаардахыг ч эсэргүүцдэг байв.

	Английн хөөрхий ажилчид өлсөж, хэт хүнд хөдөлмөр хийснээс болж зугуухан үхлээр тарчлан нөгчиж байлаа. Наполеоны дайнаас хойш улс орон ихэд туйлдсанаас болж эдийн засгийн зогсонги байдалд орж эхэлсэн тул ажилчид л юуны өмнө тарчлан зовжээ. Өөрсдийгөө хамгаалах, сайн нөхцөл тогтоохын төлөө тэмцэхийн тулд ажилчид эвлэлдэн нэгдэхийг хүсэх болсон нь зүйн хэрэг байв. Урьд бол гар урчууд ба мастеруудын цех гэж байсан боловч тэр нь огт өөр байгууллага байв. Тэглээ ч гэсэн ажилчид тэдгээр цехээс санаа авч өөрсдийнхөө холбоог байгуулахыг хичээж байлаа. Гэвч түүнд нь хориг саад тавьсаар байжээ. Английн эрх баригч ангиуд Францын хувьсгалаас цөсөө хагартал айсан учир ядуу ажилчид хуран цугларч, санал гомдлоо хэлэлцэхэд нь хүртэл саад тотгор учруулахын тулд эвлэл холбооны тухай хууль хэмээн нэрлэх болсон хууль гаргажээ. Тэр үеийн Английн «хууль ёс» одоо Энэтхэгт байгаагийн нэгэн адил засгийн эрх барьж буй өчүүхэн цөөн хүмүүсийн зорилтыг хангаж, тэдний эрх ашиг, олз омгийг хамгаалж байв.

	Гэвч ажилчдын хуран цугларахыг хориглосон хууль гаргалаа гээд тэдний амьдралын нөхцөл сайжирсангүй. Тэр нь тэднийг улам цухалдуулж боломжгүй явдлууд ч үйлдэхэд хүргэж байлаа. Ажилчид нууцаа хадгалахаар бие биедээ ам тангараг өгч, нууц нийгэмлэг байгуулан бүр шөнийн цагаар аглаг газар очиж уулзацгаадаг байжээ. Тэгээд хэн нэг нь урвах буюу нийгэмлэг нь илрэх аваас хуйвалдсан хэрэгт холбогдуулан ажилчдыг хатуу чанга гэсгээн цээрлүүлдэг байлаа. Хорсон дургүйцсэн ажилчид заримдаа машинаа эвдэж, фабрикуудыг шатаах буюу зарим эздээ алах явдал ч байв. Тэгж тэгж 1825 онд ажилчдын холбоог хязгаарласан хуулийн зарим зүйлийг өөрчилсөн учир үйлдвэрчний эвлэлүүд бодох тред˗юнион байгуулагдах болсон байв. Тэр холбоог арай дээгүүр цалин хөлс авдаг мэргэжилтэй ажилчдаас бүрдэл болгон байгуулж байжээ. Мэргэжилгүй асар олон ажилчин удтал зохион байгуулалтгүй хэвээр байв. Тийнхүү ажилчны хөдөлгөөн хамтын гэрээ байгуулах замаар ажилчдын хөдөлмөрийг нөхцөлийг сайжруулах зорилт бүхий тредюнионуудын хэлбэрээр зохион байгуулагдаж байлаа. Ажилчдын цорын ганц хэрэгтэй зэвсэг бол ажил хаях эрх, өөрөөр хэлбэл ажлаа зогсоож, тэгснээр фабрикийн ажлыг зогсоох эрхтэй байсан явдал мөн. Тэр бол хүчтэй зэвсэг байсан нь эргэлзээгүй боловч үйлдвэрийн эзэд түүнээс айхавтар нэгэн зэвсэгтэй байсан нь ажилчдыг өлсгөлөнгөөр хяхаж буулгадаг явдал мөн. Тийм учраас тэмцэл хийснээс болж ажилчид маш их хохирдог байв. Амжилт оловч маш удаж байж нэг юм болдог байлаа. Сонгох эрхгүй байсан болохоор ажилчид парламентад шууд нөлөө үзүүлж чадахгүй байв. 1832 оны их шинэтгэлийн хуулиар зөвхөн дунд ангийнхны чинээлэг хэсэгт л сонгуулийн эрх олгосон байв. Ажилчид байтугай дунд ангийнхны доод давхраа ч сонгуулийн эрхтэй болж чадсангүй.

	Тэр үеэр Манчестрийн фабрикийн эздийн дотроос ажилчид аймшигтай хүнд нөхцөлд байгаад дургүйцэн, хүнлэг үзлийн зарчмыг баримталсан нэг хүн гарч ирсэн нь Роберт Оуэн байлаа. Тэр өөрийн фабрик дээр олон зүйлийн шинэтгэл хийж, ажилчдынхаа аж байдлыг сайжруулжээ. Оуэн үйлдвэрийн эзэд ажилчдыг сайн анхаардаг болгохыг баримтаар батлан үнэмшүүлэхийг хичээн анги нэгтнийхээ дотор ухуулга хийж байжээ. Тухайлбал тэгснээр английн парламент шинэ хууль гаргаж, үйлдвэрийн эздийн шунахай ховдог, хувиа хичээсэн байдлаас ажилчдыг хамгаалах арга хэмжээ авч байжээ. Тэр бол 1819 оны фабрикийн хууль байв. Уг хуульд зааснаар ес хүртэлх насны хүүхдийг өдөрт арван хоёр цагаас илүү ажиллуулж болохгүй болжээ. Ер нь ажилчид хэчнээн их аймшигтай хүнд нөхцөлийг тэсвэрлэн байсан нь энэхүү заалтаас аяндаа харагдаж байгаа биз дээ.

	«Социализм» гэдэг үгийг анх Роберт Оуэн 1830 оны орчим хэрэглэсэн гэж үздэг байна. Баячууд ба ядуучуудыг тэгшитгэх, эд баялгийг ямар нэгэн хэмжээгээр тэгш хуваах гэсэн үзэл санаа бол шинэ зүйл биш байсан нь мэдээж хэрэг. Дээр үеэс олон хүн тийм байдалд хүрэхийн төлөө тэмцэж байсан. Бүр эртний хүй нэгдлийн үед газар болон бусад эд баялгийг хүй нэгдлээрээ буюу тосгоноороо хамтран эзэмшдэг нэг ёсны коммунизм тогтсон байв. Тийм байдлыг анхны хүй нэгдлийн коммунизм гэж үздэг бөгөөд олон оронд түүний дотор Энэтхэгт ч тийм байсан юм. Гэвч шинэ маягийн социализм нь хүмүүсийг тэгшитгэх гэсэн ерөнхий эрмэлзлийг бодвол илүү давуутай, тодорхой зарчимтай байв. Түүнийг бүр үйлдвэрлэлийн фабрикийн системийн нөхцөлд хэрэглэж эхлэх ёстой байлаа. Тийм учраас тэр нь аж үйлдвэрийн систем бий болсонтой холбоотой байлаа. Оуэны үзэл санааны утга нь хоршоолсон нийгэмлэгүүд байгуулж, фабрикийг эзэмшихэд ажилчид оролцох ёстой байсанд оршино. Оуэн Англи ба Америкт үлгэр жишээ фабрик ба сууринуудыг нэлээд амжилттай байгуулжээ. Гэвч тэр анги нэгэнт үйлдвэрийн эзэд буюу засгийн газрыг өөрийнхөө үзэл санаанд оруулж чадсангүй. Уг үзэл санаа тэр үед асар их нөлөөтэй байсан бөгөөд түүнээс хойш олон сая хүний хүсэл мөрөөдлийг татсан «социализм» гэдэг тэгж анх бий болжээ.

	Өгүүлэн буй үеийн турш капиталист аж үйлдвэр өсөн тэлсээр бөгөөд капиталист аж үйлдвэрийн улам амжилт олохын хэрээр бас ажилчин ангийн асуудал ч хүчтэй өрнөж иржээ. Капитализм бүтээгдэхүүнийг улам ихээр үйлдвэрлэн гарснаар хүн ам асар хурдан өсөж, тэгээд ч хүмүүсийг хоол ундаар илүү сайн хангах боломжтой болжээ. Янз бүрийн салбар нягт нийлэн хоршсон асар том үйлдвэрийн газар бий болж үүний хамт жижиг үйлдвэрийн газрын өрсөлдөөнийг дарж байлаа. Англи улам улам баяжсан боловч тэр хөрөнгө баялгийн үлэмж хэсгийг шинэ шинэ фабрик, төмөр зам барьж байгуулах, мөн бусад хэрэгцээнд зарцуулж байжээ. Ажилчид ажил хаях замаар аж байдлаа дээшлүүлэхийг хичээх боловч хөөрхийлөлтэйгөөр дарагддаг байлаа. Хожим нь ажилчид дөчөөд оны чартисуудын хөдөлгөөнтэй нэгджээ. Чартистын хөдөлгөөн 1848 оны хувьсгалын үеэр унажээ.

	Капитализмын олсон амжилт хүмүүсийг бишрүүлсэн боловч радикал буюу тэргүүний үзэлтэй хүмүүс улс орны эд баялаг өсөхийн зэрэгцээгээр үхэлдсэн өрсөлдөөн болж, ажилчид зовон тарчилж байгаад дургүйцсэн нигүүлсэнгүй үзэлтнүүд гарч иржээ. Англи, Герман, Францын тийм хүмүүс капитализмд тохирох боломжтой янз бүрийн хувилбар бодож асуудлыг шийдэх янз бүрийн санал дэвшүүлж байжээ. Тэд социализм буюу хамтач ёс, эсхүл социал демократ гэдэг нэрийн дор нэгддэг боловч тэдгээр үгс ерөнхийдөө нэг л утгатай зүйл байжээ. Тэрхүү шинэтгэх үзэлтэн нийтдээ ядуу зүдүү байгаагийн шалтгаан бол хувийн өмчид аж үйлдвэр хувийн өмчийн хяналтад байгаад оршиж байна гэж санал нэгтэй үзэж байжээ. Хэрэв төр хувийн өмчтөний үүрэг гүйцэтгэж, бүгдийг ядаж үйлдвэрлэлийн үндсэн хэрэгслийг, тухайлбал газар хийгээд аж үйлдвэрийн гол гол салбарыг хяналтдаа авсан бол ажилчдыг мөлжих аюул гарахгүй байх сан гэж үзжээ. Тийнхүү хүмүүс капиталист системд тохирох маш бүдэг маягийн хувилбаруудыг хайж олох гэж хичээжээ. Гэвч капиталист систем унаж муудах байтугай улам хүч тэнхэл суусаар байлаа.

	Тэдгээр социалист үзэл санаа сэхээтнүүдийн дотроос үүсэн гарсан ба харин Роберт Оуэны хувьд гэвэл тэр фабрикийн эзэн хүн байлаа. Ажилчны үйлдвэрчний эвлэлийн хөдөлгөөн нэг үе өөр замаар явж зөвхөн цалин хөлсөө нэмэгдүүлэх хөдөлмөрийнхөө нөхцөлийг сайжруулахыг хичээж байлаа. Гэвч социализмын тэдгээр үзэл санаа ажилчны хөдөлгөөнд зүй ёсоор нөлөө үзүүлж, ажилчны хөдөлгөөн ч эргээд социализмын хөгжилд үлэмжхэн нөлөөлжээ. Европын аж үйлдвэрийн голлох гурван орон Англи. Франц. Германд тэдгээр орон тус бүрийн ажилчин ангийн хүч, шинж чанараас шалтгаалан социализмын хөгжил өөр өөрийн онцлог ялгаатай байлаа. Бүхэлдээ Англид социализмын үзэл илүү хуучныг баримталсан  шинжтэй, хувьслын аргаар аажим алгуур дэвшилд хүрнэ гэж итгэж байсан бол нийт европ тивд социализмын үзэл санаа илүү радикал хувьсгалт шинжтэй байлаа. Гэтэл Америкт нөхцөл байдал огт өөр байжээ. Америк орон асар уудам нутагтай ажиллах хүчний хэрэгцээ ихтэй байсан учир тэнд ажилчны хөдөлгөөн маш удаж хөгжжээ.

	Зууны дунд үеэс эхлэн бүхэл нэг үеийнхний амьдрах хугацааны турш английн аж үйлдвэр дэлхий дээр ноёрхож, аж үйлдвэрээс олсог ашиг болон, Энэтхэг хийгээд колонийн бусад эзэмшлүүдийг дарлан мөлжсөний дүнд Английн эд баялаг улам өссөөр байлаа. Тэр баялгийн зарим хэсгийг ажилчид хүртэл хүртэх болсноор урьд хожид байгаагүйгээр аж байдал нь дээшилж байлаа. Хөгжил цэцэглэлт хувьсгал хоёр бол яг адил зүйл биш юм, тэгээд ч английн ажилчдын урьдын хувьсгалт үзэл санаа унтарсан байлаа. Английн социализм хүртэл ердийн нэг аядуу маягийн шинжтэй болсон байв. Английн социализмыг фабианы социализм хэмээн нэрлэх болжээ. Тэр бол дайсантай тулалдахаас татгалзан, түүнийг яваандаа хүчийг нь сульдаах нь чухал гэж үзэж байсан эртний ромын цэргийн эрхтний нэр юм. 1867 онд англид сонгуулийн эрхийг дахин өргөтгөж, хотын ажилчдын зарим хэсэг сонгох эрхтэй болжээ. Тредюнион улам хүчтэй, буурь суурьтай болж, английн ажилчид либерал намын төлөө саналаа өгдөг болсон байлаа.

	Англи хөгжил цэцэглэлтийнхээ ид хавыг сэтгэл хангалуун амсан байсан тэр үед Европ тивд бас нэг шинэ үзэл дэлгэрч, ихээхэн талархал дэмжлэг хүлээх болжээ. Тэр бол анархизм бөгөөд тэр урсгалыг олж мэдээгүй олон хүн анархизм гэдэг үгийг сонсоод айн цочирдож байсан биз. Анархизм бол аль болохоор төвлөрсөн засгийн газаргүй, хувь хүн ихээхэн эрх чөлөөтэй байх тийм нийгэм байгуулахыг эрмэлзэж байлаа. Анархизм нь «бодь сэтгэл, эв санааны нэгдэл, иргэдийн эрхийг сайн дураар хүндэтгэн үзэх явдал дээр суурилсан хамтын нийгэмлэгийн үзэл санаанд бат итгэх» гэсэн асар дээгүүр санааг эрхэмлэгээ болгож байжээ. Тэдний үзлээр бол төрийн зүгээс хүч буюу албадлага хэрэглэх ёсгүй ажээ. «Огт удирдан жолоодох гэдэггүй засгийн газар л хамгийн сайн засгийн газар мөн, хүмүүс үүнийг ухаармагцаа чухамхүү тийм л засгийн газартай байхыг эрхэмлэх болно» гэж америкийн Торо хэлж байжээ.

	Хүн бүр бүрэн эрх чөлөөтэй, бие биеэ харилцан хүндэтгэдэг, үнэхээр өгөөмөр санаатай, сайн дураар хамтран ажилладаг байх гэдэг энэ санаа бол маш сайхан санаа л даа, гэвч хар амиа хичээх явдал, хүчирхийлэлд автсан өнөөдрийн энэ дэлхий түүнд хүртэл маш өдий байна. Ерөөсөө төвлөрсөн удирдлагагүй байх буюу ядаж түүнийг бага хэмжээтэй байлгах гэсэн анархистуудын үзлийг ард түмнийг удтал дарлан зовоож байсан хаант засаг, харгис бурангуй засаг тэсвэрлэн хүлээхгүй нь мэдээж. Засгийн газрууд ард түмнийг нударгалан харгисалдаг учир засгийн газаргүйг байг гэж үзэж байжээ. Түүнчлэн анархистууд бас социализмын зарим хэлбэрийн үед төр үйлдвэрлэлийн бүх хэрэгслийг эзэмшчихээд харгислаад байж болох юм гэж үзэж байлаа. Тийнхүү анархистууд орон нутаг хийгээд хувь хүний эрх чөлөөг онцлон үздэг тийм хэлбэрийн социалистууд байлаа. Нөгөө талаар анархистуудын үзлийг асар их холын хараатай зүйл гэж хүлээн зөвшөөрөхөд бэлэн социалистууд олон байсан ба тэгэхдээ тэд социализмын үед нэг хэсэгтээ хүчтэй, төвлөрсөн төрийн удирдлага чухал гэж үзэж байжээ. Тийм учраас хэдийгээр анархизм ба социализм хоорондоо ихээхэн ялгаатай ч гэсэн бас тэднийг хооронд нь ойртуулж холбосон янз бүрийн өнгө аяс байсан байна.

	Орчин үеийн аж үйлдвэр зохион байгуулалттай ажилчин ангийг бий болгожээ. Анархизм өөрийнхөө төрөлх чанараар сайн зохион байгуулалттай хөдөлгөөн байж чадаагүй юм. Анархист үзэл санаа тред˗юнион болон бусад тийм маягийн байгууллагууд хөгжин өргөжиж байсан аж үйлдвэрийн орнуудад дэлгэрэх найдваргүй байлаа. Тийм болохоор Англид анархистууд олон байгаагүй, Германд бол бүр ч байгаагүй юм. Харин аж үйлдвэрийн хөгжлөөр хоцрогдмол Өмнөд ба Дорнод Европт анархист үзэл санаа дэлгэрэх илүү үндэстэй байлаа. Тэгээд ч өмнөд ба дорнодод орчин үеийн аж үйлдвэр дэлгэрэн хөгжихийн хэрээр анархизм улам бүр суларсаар байлаа. Одоо анархист номлол хэрэг дээр үгүй болсон боловч жишээ нь Испани мэт аж үйлдвэр хөгжөөгүй орнуудад бас л ямар нэгэн хэмжээгээр үзэгдсээр байгаа юм.

	Анархизм эрхэмлэгээний хувьд аятай үзэл байсан байж ч болох юм, гэвч түүний эгнээнд зөвхөн сэтгэл хямарсан хөөрүү зантай хүмүүс төдийгүй  бас тэр үзлээр халхавчлан өөртөө ашиг завшил олохыг хичээсэн хар амиа бодогсод ч байсан юм. Тэр нь яв явсаар хүмүүс эдүгээ юм л бол анархизмтай холбон үзэж шүүмжлэн няцааж байдаг болсон онцгой маягийн хүчирхийллийн аргыг бий болгоход хүрчээ. Зарим анархист үзэлтэн нийгмийг өөрчлөн байгуулах талаар ямар нэгэн томхон хэмжээний ажил үйлдэл хийж чадахгүй мөртөө  суртал нэвтрүүлгээ шинэ аргаар явуулахаар шийдсэн байлаа. Тэр нь харгис бурангуй ёсны эсрэг тэмцэж амь насаа эрсдүүлж гавьяат үйлс бүтээсэн баатарлаг явдлын жишээгээр нөлөө үзүүлэх гэсэн «Биеэр үзүүлэх суртал нэвтрүүлэг» гэгч байлаа. Тийм үзэл санаа өвөрлөн янз бүрийн газар бослого гаргаж байв. Тэр үед тийм бослогод оролцсон хүмүүс амжилт олно гэж найдаж байгаагүй юм. Тийм шинэ маягийн суртал нэвтрүүлгийн төлөө тэд дуртайяа амь насаа өгч байжээ. Тэдгээр бослого дарагдсан нь мэдээж бөгөөд дараа нь зарим нэг анархистууд аллага хядлага хийж, бөмбөг хаях, хаан болон өндөр тушаалын албаны хүмүүсийг буудан алах зэрэг авирлаж байжээ. Тийнхүү ухаан бодлолгүй аллага үйлдэх явдал арчаагүй цөхрөнгөө барсны шинж байсан нь эргэлзээгүй юм. Яваандаа анархизм арван есдүгээр зууны эцсээр үзэл суртлын урсгалын хувьд замхран арилсан юм. Анархизмыг таашаан үзэхийг нэгэнт больсон нэрд гарсан олон анархистууд бөмбөг хаях, «биеэр үзүүлэх суртал нэвтрүүлгийг» таашаасангүй.

	Ихэд нэрд гарсан зарим анархистуудыг би нэрлэн хэлье. Анархистуудын ихэнх удирдагчид маш уян зөөлөн сайхан санаатай, баримталсан үзэлдээ үнэнч хүмүүс байсан нь тун сонин билээ. Анархистуудын анхны жолоодогч бол 1809˗1865 онд амьдарч байсан францын Пьер Прудон байлаа. Түүнээс арай залуухан оросын тайж Михаил Бакунин европын, ялангуяа өмнөд нутгийн ажилчдын  дотор нэрд гарсан жолоодогч нь байлаа. Тэр Маркстай үзэл санаа таараагүй учир Бакунин хийгээд түүний талынхныг Марксын зохион байгуулсан олон улсын эвлэлээс (I интернационал) хөөж байжээ. Гурав дахь нь бараг манай үед хамаарах, мөн оросын тэгэхдээ ван Петр Кропоткин байв. Кропоткин анархизм болон бусад асуудлын талаар сонирхолтой хэд хэдэн ном бичжээ. Сүүлчийн нэрлэж хэлэх дөрөв дэх хүн бол италийн Эррико Малатеста байлаа. Тэр наян настай бөгөөд арван есдүгээр зууны нэрт анархистуудын сүүлчийн төлөөлөгч юм.

	Малатестад учирсан нийтээр мэдэх нэгэн сонин явдлыг би чамд хэлье. Нэг удаа тэр Италийн шүүхээр шүүгдэх болжээ. Улсын яллагч батлан хэлэхдээ, энэ нутгийн ажилчдын дотор Малатеста асар их нөлөө үзүүлсэн тул тэдний зан байдал эрс өөрчлөгдлөө. Тийнхүү нөлөөгөөр гэмт хэрэг гаргах явдал багасаж, маш ховордлоо. Хэрэв гэмт хэрэг бүрэн арилчихвал шүүх юугаа хийх вэ? Тийм учраас Малатестаг шоронд хоривол зохино! гэжээ. Тийнхүү Малатестаг зургаан сарын хугацаагаар шоронд хорьж байжээ.

	Харамсалтай нь, анархизмыг юм л бол хүчирхийлэлтэй холбон үзэж, олон олон шилдэг хүмүүс тэдний гүн ухаан, үзэл санааг хуваалцаж байсныг умартах явдал байдаг юм. Төгс боловсорч чадаагүй байгаа манай ертөнцийн хувьд анархизмын үзэл санаанд хүрэх яагаа ч үгүй байгаа бөгөөд тэдний санал болгон дэвшүүлж байсан жирийн аргуудыг манай орчин үеийн соёл иргэншилд хэрэгжүүлнэ гэдэг нарийн төвөгтэй асуудал юм.

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

	Улаанбаатар—4. Шмералийн гудамж, 2.

